
Rajashyamalarahasya Upanishad

రాజశ్యామలారహస్యోపనిషత్

ఓం స్వస్తి న ఇన్ద్రో  వృద్ధశ్రవాః   స్వస్తి  నః పూషా విశ్వవేదాః ।
స్వస్తి నస్తార్క్ష్యో  అరిష్టనేమిః  స్వస్తి  నో బృహస్పతిర్దధాతు  ॥
ఓం శాన్తిః శాన్తిః శాన్తిః ।
ఓం రత్నసానుశిఖరేష్వాసీనం శ్రీరాజశ్యామలారహస్యోపనిషద్వేత్తారం
మతఙ్గఋషిం  గురుం కూచిమారః ప్రోవాచ  ।మతఙ్గ భగవన్ గురో
రాజశ్యామలారహస్యోపనిషదం మేఽనుబ్రూహి  ।మతఙ్గభగవాన్  కూచిమారం
స హోవాచ । తే రాజశ్యామలారహస్యోపనిషదముపదిశామి ॥
అథాతః శ్రీరాజశ్యామలారహస్యోపనిషదం  వ్యాఖ్యాస్యామః ।
మన్త్రజపాధికరణన్యాసాధికరణస్తోత్రాధికరణపూజాధికరణమైథునాధికరణైః   
పఞ్చభిర్బ్రాహ్మణో భోగమోక్షమాప్నోతి ।గురోరనుజ్ఞయా
శ్రీరాజశ్యామలామన్త్రం   నిత్యం సహస్రసఙ్ఖ్యయా   త్రిశతేన
వాఽష్టావింశదుత్తరశతేన  వా జప్త్వా మన్త్రసిద్ధిర్భవతి   ।
శుక్రవారే  భార్యాజగన్మోహనచక్రే త్రిశతం  మన్త్రజపేన  మన్త్రసిద్ధిః   ।
పురశ్చరణసిద్ధిర్భవతి  । నవాశీతిన్యాసానాం న్యసనేన దేవతాశరీరీ
భవతి । నవాశీతిన్యాసానాం న్యసనేన సర్వదేవైర్నమస్కృతో  భవతి ।
నవాశీతిన్యాసానాం శరీరే న్యసనేన గన్ధర్వకన్యాభిః  పూజితో భవతి ।
నవాశీతిన్యాసానాం న్యసనేన దేవస్త్రీభోగమాప్నోతి  । రమ్భాసమ్భోగమాప్నోతి ।
నవాశీతిన్యాసానాం న్యసనేన దేవతారూపమాప్నోతి । దేవతాశరీరీ భూత్వా
విమానవాన్ భవతి । విమానమారుహ్య స్వర్గం  గచ్ఛతి । స్వర్గం  ప్రాప్య
తద్భోగమాప్నోతి । జగన్మోహనచక్రే పాటలకుసుమైః  సహస్రసఙ్ఖ్యయా 
పూజితా శ్రీరాజశ్యామలా  కామితార్థప్రదా   మఙ్గలప్రదా   భవతి । వర్షర్తౌ
శ్రావణే  మాసి సర్వరాత్రిషు  భార్యాజగన్మోహనచక్రే చమ్పకకుసుమైః
సహస్రసఙ్ఖ్యయా   పూజితా శ్రీరాజశ్యామలాఽఽరోగ్యప్రదా   భవతి । తత్ర
శుక్రవారే  పూజితా మహాలక్ష్మీప్రదా  భవతి । శుక్రవారయుతాయాం  పౌర్ణమాస్యాం
భార్యాజగన్మోహనచక్రే శతసఙ్ఖ్యయా  శ్రీరాజశ్యామలామ్బాం  పూజయన్

దేహాన్తరే రమ్భాసమ్భోగమశ్నుతే ।భాద్రపదే  మాసి మహాలక్ష్మీవ్రతదినేషు
భార్యాజగన్మోహనచక్రే శ్రీరాజశ్యామలామ్బాం  జాజీకుసుమైః  పూజయన్ మానవో
మహదైశ్వర్యమాప్నోతి  । శరత్కాలే సర్వరాత్రిషు  భార్యాజగన్మోహనచక్రే
నీలోత్పలైః  సహస్రసఙ్ఖ్యయా   శ్యామలాం పూజయన్ మహాభోగమశ్నుతే ।
శుక్రవారయుతాయాం  పౌర్ణమాస్యాం  భార్యాజగన్మోహనచక్రే
శ్రీరాజశ్యామలాం  పూజయన్ కల్హారైః   శచీభోగమశ్నుతే ।
హేమన్తకాలే సర్వరాత్రిషు  భార్యాజగన్మోహనచక్రే జవన్తీకుసుమైః
సహస్రసఙ్ఖ్యయా   పూజయన్ వరుణదేవేన కనకచ్ఛత్రీ భవతి ।
మార్గశీర్షే  పౌర్ణమాస్యాం  భార్యాజగన్మోహనచక్రే కుసుమ్భపుష్పైః
పూజయన్ మానవో దేవేన్ద్రైశ్వర్యమాప్నోతి  ।మాఘ్యాం శుక్రవారయుక్తాయాం
భార్యాజగన్మోహనచక్రే ద్వన్ద్వమల్లికాకుడ్మలైః    సహస్రసఙ్ఖ్యయా 
పూజయన్ మానవో రాజస్త్రీసమ్భోగమాప్నోతి  । సర్వదా పుష్పిణ్యాం భార్యాయాం
జగన్మోహనచక్రే వసన్తపుష్పైః  పూజయన్ మానవో దేవతాత్వమశ్నుతే ।
చతుర్థ్యాం  శుక్రవారయుక్తాయాం  భార్యాజగన్మోహనచక్రే దేవతాం శ్యామలాం
జపన్ పరశివత్వమాప్నోతి । శ్రీరాజశ్యామలామ్బాయాః  పఞ్చదశస్తోత్రాణాం
పారాయణేన దేవతాసన్తుష్టిర్భవతి  ।మఙ్గలప్రదా   రాజవశంకరీ చ
భవతి । దేవతాసాన్నిధ్యమాప్నోతి । సన్నిధానేన సర్వనివృత్తిర్భవతి ।
సర్వమఙ్గలమాప్నోతి  । సర్వదేవనమస్కృతో భవతి । సర్వే రాజానో
వశ్యా భవన్తి । రమ్భాదిభిః పూజితో భవతి । స్వర్గభోగమాప్నోతి  ।
గురోరనుజ్ఞయా  శుక్రవారే  దివా రాత్రౌ చ చమ్పకతైలాద్యైః   కృతస్నాతాం
సర్వాలఙ్కారభూషితాం శుభ్రవస్త్రధరాం   శ్రీచన్దనవిలిప్తాఙ్గీం  
కస్తూరీతిలకోపేతాం కుఙ్కుమలిప్తకుచభారాం పుష్పదామయుక్తధమ్మిల్లాం
తామ్బూలపూరితముఖీం స్వేదబిన్దూల్లసన్ముఖీం   బిమ్బోష్ఠీం  కున్దరదనాం
కమ్బుకణ్ఠీం  మఞ్జుహాసాం యౌవనోన్మత్తాం కఞ్జలోచనాం  పృథునితమ్బాం
రాజరమ్భోరుం సమ్పూర్ణచన్ద్రవదనాం   సమ్భోగేచ్ఛాం శుకవాణీం
సఙ్గీతరసికాం  కురవకరసాఞ్చితపాణిపాదాం వశవర్తినీం
భార్యాం పుష్పశయ్యాయాముత్తానశాయినీం కృత్వా దర్పణవన్నిర్మలం
జగన్మోహనచక్రం  గన్ధద్రవ్యేణ   ధూపదీపైశ్చ  పరిమలీకృతం
కుఙ్కుమమిలితైర్మల్లికాకుడ్మలైః    శరసఙ్ఖ్యయా పూజయన్ బ్రాహ్మణో
దేవభోగమాప్నోతి । వసన్తనవరాత్రిషు  భార్యాజగన్మోహనచక్రే
మల్లికాకుడ్మలైః   సహస్రనామభిః  రహస్యనామభిశ్చ పూజితా

రాజశ్యామలా రాజవశఙ్కరీ భవతి । శుక్రవాసరయుక్తాయాం  సప్తమ్యాం
రాత్రౌ భార్యాయా జగన్మోహనచక్రే ప్రథమయామే  కల్హారపుష్పైః 
సహస్రనామభిర్దేవతాం  పూజయన్ దేవతాసాలోక్యమాప్నోతి । తస్యామేవ ద్వితీయయామే
భార్యాజగన్మోహనచక్రే పారిజాతపుష్పైః  సహస్రనామభిః  పూజయన్
దేవతాసామీప్యమాప్నోతి । తస్యామేవ తృతీయయామే భార్యాజగన్మోహనచక్రే
మన్దారపుష్పైః   సహస్రనామభిః  పూజయన్ దేవతాసారూప్యమాప్నోతి । తస్యామేవ
చతుర్థయామే  జగన్మోహనచక్రే చమ్పకపుష్పైః  సహస్రనామభిః  పూజయన్
దేవతాసాయుజ్యమాప్నోతి । సర్వరాత్రిషు  జగన్మోహనచక్రే మల్లికాకుడ్మలైః 
పూజితా శ్యామలా కామితార్థప్రదా   భవతి । గ్రీష్మకాలే  సర్వరాత్రిషు
శ్రీచన్దనవిలిప్తభార్యాజగన్మోహనచక్రం    పూజయన్ సర్వసిద్ధిమాప్నోతి  ।
దూర్వాభిః పూజయన్ మహదాయుష్యమశ్నుతే । అష్టమ్యాం  శుక్రవాసరయుక్తాయాం
రాత్రౌ జగన్మోహనచక్రే రాజశ్యామలామ్బాం శ్రీచన్దనేన   పూజయన్ మానవో
గన్ధలిప్తో  జగన్మోహకో భవతి ।మహానవమ్యాం శుక్రవాసరయుక్తాయాం  రాత్రౌ
జగన్మోహనచక్రే కుఙ్కుమాక్షతైర్దేవతాం   పూజయిత్వా పూజితాక్షతాన్ రాజ్ఞే
నివేదయేత్ ।రాజా దాసభావమాప్నోతి । త్రయోదశ్యాం  శుక్రవాసరయుక్తాయాం
రాత్రౌ భార్యాజగన్మోహనచక్రం  పూజయన్ మానవః కామసున్దరో  భవతి ॥
చన్ద్రదర్శనయుక్తాయాం  ద్వితీయాయాం శుక్రవారయుక్తాయాం
భార్యాజగన్మోహనచక్రే రాజశ్యామలామ్బాం శ్వేతగన్ధాక్షతైః 
శ్వేతపుష్పైశ్చ  పూజయన్ సాధకో దేహాన్తే రాజా భవతి ।
సర్వభోగప్రదా  సర్వసౌభాగ్యప్రదా  దీర్ఘాయుష్యప్రదా   మహాయోగప్రదా
మహామఙ్గలప్రదా   కామ్యప్రదా  శ్రీరాజశ్యామలా  దేవేన్ద్రభోగప్రదా   భవతి ।
సర్వకామ్యరహస్యపూజాన్తే మైథునం  దేవతాప్రీతికరం  భవతి ।మోక్షప్రదం
భవతి । స ఏవ భోగాపవర్గః  ।గుర్వనుజ్ఞయా  గుప్తః క్షపణకో ముక్తో
భవతి । ఏవం కాన్తాయాః పూజితా స్వర్ణచక్రే  శ్యామలా మఙ్గలప్రదా 
భవతి ।ద్రోహిణాం  నోపదేశః । క్షపణకానాం పఞ్చాధికరణైః  పరో
మోక్షో నాన్యథేతి య ఏవం వేద । ఇత్యుపనిషత్ ॥
ఇతి రాజశ్యామలారహస్యోపనిషత్ సమాప్తా ।
(శాక్త-ఉపనిషదః)
Proofread by Kasturi navya sahiti, Aruna Narayanan

